
Ukrayna ilk dəfə 'Pelikan' ballistik raketini
buraxıb
Oktyabr 02, 2026

FP-7 raketi

Ukrayna öz istehsalı olan FP-7 ballistik raketinin ilk döyüş buraxılışını həyata keçirib. Bu
barədə ölkə prezidenti Volodimir Zelenski məlumat verib. O, Telegram-kanalında
raketin buraxılış videosunu yayımlayıb və bildirib ki, indi növbə seriyalı istehsalındır.

"Pelikan" adı ilə tanınan FP-7 raketini Ukraynanın "Fire Point" özəl müdafiə şirkəti
hazırlayıb. Bu, mobil və ya yerüstü platformalardan buraxılan "yer-yer" tipli taktiki
ballistik raketdir.

"Pelikan"ın maksimum uçuş məsafəsi 200 kilometr, döyüş başlığının çəkisi 150
kiloqramdır. Maksimum sürəti saniyədə 1500 metrə çatır.

Şirkətin baş konstruktoru Denis Ştilerman "Reuters"ə bildirib ki, yeni FP-7 raketi

Ukrayna ordusunun döyüşlərdə istifadə etdiyi ABŞ istehsalı ATACMS raketləri ilə oxşar
xüsusiyyətlərə malikdir.

Sentyabrın 20-nə keçən gecə Ukrayna hərbçiləri Moskvaya və Moskva vilayətinə
zərbələr endiriblər. Zelenski həmin hücumda "Pelikan"dan da istifadə olunduğunu
bəyan etmişdi. Sonradan bəlli olub ki, söhbət raketdən deyil, eyniadlı qanadlı drondan

gedirmiş.

Rusiyanın Kiyevə zərbələrindən bir nəfər ölüb

Rusiyanın hava hücumları Ukraynanın paytaxtı Kiyevdə bir nəfərin həyatına son qoyub,
iki nəfər yaralanıb, Dnepr çayı üzərindəki iki körpü bağlanıb.

Kiyev rəsmilərinin bildirdiyinə görə, oktyabrın 2-də Rusiya dronları şəhərdəki bir
məktəbə və Dnepr üzərindəki "Cənub" körpüsünə çırpılaraq paytaxtda yanğınlar
törədib.

"Cənub" və "Paton" körpülərində nəqliyyatın hərəkəti dayandırılıb, "Metro" körpüsündə
isə gediş-gəliş qismən məhdudlaşdırılıb.

Kiyevdəki çoxmərtəbəli yaşayış binasının yuxarı mərtəbələrində də yanğın baş verib.

Rusiya Müdafiə Nazirliyi Telegram-da bildirib ki, dronlar Kiyevdə Dnepr üzərindəki
körpünü, paytaxtın ətrafındakı elektrik stansiyasını, Odessa yaxınlığındakı İzmail

limanını və bir yük gəmisini vurub. Nazirlik bu obyektlərdən hərbi məqsədlərlə istifadə
olunduğunu iddia edib.

Ukrayna dronları isə Rusiyada iri neft emalı zavodunun yerləşdiyi Volqoqrad
şəhərindəki sənaye obyektlərini hədəfə alıb. Vilayət qubernatorunun məlumatına görə,
hücum yanğına səbəb olub, yaşayış binasına dron dəyməsi nəticəsində bir nəfər

yaralanıb.

Rusiya prezidenti Vladimir Putin bildirib ki, neft emalı zavodlarına Ukraynanın
zərbələri ölkəyə ümumi daxili məhsulunun 1 faizi həcmində zərər vurub.
Yanacaqdoldurma məntəqələrində uzun növbələr yaranıb.

